
YOGATSITAIRO PERORO
ISANGUENAQUINERI

IRAPIGUEMISANTANE

Ibetsataigarsi.

1 ¢Ainirobiegui, nopiguemisantane? Naro
Simon Peroro nasanguenataiguimiro
oca. Naro iromeraro Jesoquirisito aisati
iragatane. Nasanguenataiguémi aroquenta
piquemisantaiguéri Tosorintsi aisati Jesoquirisito
aisa nacanta naroegui jorio naquemisanqueri
jirai. Yogabisaicocai Jesos iniacaninatacai
aisati yoganinataigai, caninarisonorinta
Iriro aisati Tosorintsi. 2 Nocoguini aiquero
ingdabintsasantaiganaquemi Tosorintsi aisati
Jesos Atingomi, aisati aiquero iromagori-
aséretagaiganaquemi aroquenta pigoiganaqueri.

Intsome aisonori angantaguetineri Tosorintsi
oraicogui.

3 Icaninatasanoti Jesoquirisito aisa
isintsitasanoti. Imitocotasantacai. Icoigaai
irogotacagajairi Tosorintsi Ira tosongobencai
aisati yoganiaséretdi cara aquemisanqueri.
Aisati icoigadi cara anganinabentaiguéri aisati
antiomotiri caninasati. 4 Tojai itasongobencai,
aisati omoncaraca omagaro Irinibare ora
icancai. Iroro iromitocoontdi cara quero
ogatsitairo ora quimingari acantaguetabeta jirai
yaca quibatsica aisa icanta icantagueti ira te
inguemisante yamai. Cara anguemisanqueroca

Irinibare intomintasantacai Tosorintsi,
iraganinaséretacdi, aisati anganquimari ibega
Iriro. > Aroca pinguemisanqueri yamai,
aisati caninataque pingogaigue pingantiro ora
caninari. ~ Aroca pinganquero caninari, aro
caninataque pigoOtasantané pairoraca icogui
Tosorintsi. 6 Aroca pigdigué pairoraca icogui,
aro caninataque pigatima pigamasantima
obiati arota quero picantiro quimingari.
Aroca pigdquima obiati, caninataque quero
piguisaneintiri ira cantémi ora te onganinate:
pabetiri. Quero pijocajiro cara piquemisanqueri
Tosorintsi. Aroca pabequeri ira catsimari, aro
caninataque aisati pinintasantiri Quirisito,
pintingomintimari Pitingomisonori. 7 Aroca
pijitaiguéri Pitingomisonori, aro caninataque
pinintaigueri omagaro popiguemisantaneegui.
Aroca pinintaiguéri popiguemisantane, aisati
caninataque pingabintsaigueri antagaisati
matsiguenga, aisati iraegui te inguemisante.
8 Aroca pingantaiguéro omagaro ocapague,
pingantinerica Atingomi Jesoquirisito, aro
quero  picantasitaro, quero  poperataro,
aiquero  pigotasantanéri ~ Atingomi  aisati
pinganinabenqueri. ? Irari te ingantiro ocapague,
icantari ibega comarajari ira te iraniasante. Teni
irogotasantiri Atingomi. Yomaguisanqueri cara
jirai yogabisaicoqueri Atingomi yoguétetairi. Teni
intime caninasati. 10 Yamai, nopiguemisantane,
pingogaigue pingantineri Tosorintsi antagaisati
ora icocaquemi. Pigotasantima aisonorica
icoigaiguémi  Tosorintsi cara  iridtaquemi
pintiomoqueri pérosati. Aro quero pijocajiro cara

piquemisanqueri. 11 Aisati irdganémi caninasati
cara pintiomotaiguéri cara iragdantanequé
cara igaanti pérosati Atingomi Jesoquirisito Ira
catimanerisonori, Ira agabisaicocdi. Ingabémi:
“Pingapé yaca Naroica”.

“Quero popeicotaro oca nacantaiguémica”.

12 Nigbque cara aroque pigliguéro oca
nacantaiguémica, aisati  piquemisantobéro.
Carari naninti nanguencaguimiro pérosati.
1314 Tgotacaquena Atingomi Jesoquirisito cara
quero cosamani natimi yaca quibatsica.
Irorojenga caninaténguitsi nanguiancagajimiro
aiquentata oca nasanguenataiguémica
yamai. 15 Aique, cara nangamaqueca, quero
popeicotaro, pérosati pinguengaséretaiganaquero
oca nocomantaiguémica aisati pérosati pingantiro
caninasati.

Catingasati pogomecdi Irinibare Tosorintsi.

16 Jirai, nocomantaiguémi cara aiquenta
iribocapae aitosati Atingomi Jesoquirisito
iragdantasantapé. Te nomatobitimi, catingasati
nacanquimi ora aisonori. Naniasanotaiguéri
naroegui Ira Atingomi jirai cara iconijapé aisati
cara itasongantagueque. 17-18 Jirai idque Jesos
oguitojaqué, natsibataigari naro aisati basini
irogomere. Naniasanotaiguéri cara ipasiniati-
tané, yobariasanotané, aisati naquemaigaba-
queri Tosorintsi, Ira caninarisonoriguinte, cara
jonoqué inibaté icanque: “Iriro Ica Notomica
nanintasanotiri. Iriro nacaninaneintobiti,
tojai naniacaninatasantéri”. 19 Cara pigdtacagdi
obotagantsi ora inatsi tsitiniriqué, aisa ocanta

isanguenare comantantatsiri pigotacagasantacai
ati ongantima ora boquénguitsine irooti
cara orequima cataguiteri cara iribocapae
Atingomi Jesoquirisito iragdantasantapé.
Aique irosangueguiteséretocotaiguémi,
irogoltasantaquemi obiatiegui Iriro caninarisonori.
Caninataque  pinguengaiguero Sanguenari.
20-21 Nocoguini pigdtasantiro oca: ora isanguenare

comantantatsiri iroonti Irinibare Tosorintsi.
Pinguemisantiro omagaro. Te irinibatasitima

comantantatsiri tenta inguemasantiro iriati
cagaronta irinibare iriro, Iroonti pogometaiguéri
Isére Tosorintsi, iroro isanguenataguéquero aisati
iroro icomantantaguéquero.

2

Peroro icomantégotéri matobiantatsiri.

(Jor4-19)

1 Jirai ainta inasegui comantantabetachari
cara joriojeguiqué, carari irianti matobiantatsiri.
Aisati irinopé obirojeguiqué ira mato-
bitaigapémine. Irogometaiguémiro tsoigagantsi,
intsoiguégotémari Tosorintsi. Igoigué eiro
icamobicai Jesos, iroro yogabisaicotaguécai,
carari icanque iriro: “Jesos cagari Atingomi,
cagari Agabisaicoontatsiri”. Iroro omanapague
iritsongaguétéri Tosorintsi, ingasitigataiguéri

iromatobiquemininta. 2 Ainta tojai ira
quemisanquerine, inganquimari ibega iriro,
ingantaguequero ora te onganinate. Tojai
ingantocotasitaguequimari Quirisito ora

cagaro caninatatsi. 3 Tojai iromatobitaiguémi
irogometasitaguequemiro pairoraca. Patiro

icogui irdgantasantanéma quirequi. Jirai
icantocoqueri Tosorintsi: “Aiquenta
natsipiriacagaiguéri ira matobitaiguéri
quemisantatsiri”. Aisonori,  queroque
ocosamaniti cara iridigué Sharincabeniqué. 4Jirai
ainta ironomirepague Tosorintsi ipégatsataigari,
icantaguetiro quimingari. Aro icasitigataiguéri
Tosorintsi, ijocaiguéri cara Sharincabeniqué,

yomianqueri cara otsitinitasanti. Canta,
irinaigué irooti cara ingomantégotaiguéri
Quirisito. 5 Aisati jirai yogamagaiguéri

Tosorintsi ira imatsiguengajegui Noé. Tenta
iranintaigue inguemisantiri Tosorintsi, iroro
igataguétaiguéneri oquibeguintesonori angani,
ponangasanotaca nija, paganéri antagaisati. Noé
icamanaaigabitacari cosamani imatsiguenga
cara irojocajirome ora quimingari, inguemisan-
tajirime Tosorintsi, carari te inguemisantiri.
Paniro Noé yabisaicoontaro oquibe pitotsi, iriro
aisati imatsiguengasonori icarati 7. 6]Jirai, aisati
itagaiguéri Tosorintsi omagaro Soromasati,
aisati antagaisati Gomorasati. Itaguequero
ibangojegui, omagaro iroguetane ora inatsi.
Ironibati somamo. Itsonqueri antagaisati.
Yamai caninataque anguengaiguero ora icanque
Tosorintsi arota ogoigue ingasitigataiguéri iraegui
te inguemisantiri, te iraniacobeingatiri. 7-8 Cara
teraiquerai iritaguiro Soroma  Tosorintsi,
yomisotocajiri ira sérari caninari jitacha Lot.
Itimabeca Soromaqué carari yogaséretasantaca
imaintéro ora icainteti Soromasati quimingari.

9 Aro igoétasanti Tosorintsi iragabisaicoqueri
ira pémarine, inguemisantiri. Iromitocoqueri

arota quero icantiro ora te ongomeite. Aisati
igoque ingasitigatéri antagaisati ira cantaguetiro
te onganinate, irooti cara orequima cataguiteri
cara ingomantégotaiguéri Atingomi pairoraca
ora ingantaigué matsiguenga aisati negaraca
iridigué. 10 Iratsipiriacagaiguéri omagaro ira
cogatsi ingantaguetiro pairoraca te onganinate,
te Inguemisantiri itingomipague, teatisati
intingomintimari Atingomi Jesoquirisito. Tojai
iquengasanta iriatiegui. Te intsorogaigue
inibatégotaguetasitari ~ ira  agatachari  aisati
icantocotasitaguetari Ira Tosorintsi. 11 Iraegui
sérari te aisa ingantimari ibegaiga ironomire
Tosorintsi.  Pini isintsire ironomire pabiséro
ora irasi cantaguetatsiri, carari catingasatiqué
Tosorintsi, ira ironomire te irisintsitsatiri,
teatisati ingomantégotiri ira nibatasitaguetachari.
12 Traegui tsoengatsiri te irogoigue, icanta-
sitaguetaro ora te ingueme, te irogote. Quero
isigopitari Tosorintsi cara ingomantégotaiguéri,
ingasitigataiguéri. Aisati icantaigari ibega
basiniri ira iragamagaigué matsiguenga. 13 Tojai
iratsipiriasantaigué iriro. Icaninabentaiguéro
ora Iinaguetatsi yamai; te Iinguengaséretima
atiraca ongantima caraquenta. Ora icanque

iroonti pasiguitagantsi. Yamatobitaiguémi
cara icarataiguimi papatobiritaigari Atingomi,
ijjitabeca iquemisanti. 14 Inebetaguetaro

tsinanejegui. Pérosati icantopiantiro quimingari.
Icantaguetacaguiri ira te irisintsisérete. Irasi
yoguiro  inebetaguetaro  pairorapagueraca
oguetacha. Iridigué Sharincabeniqué.

15 Te iranintaigue intime caninasati,

iroontita icantasitaguetaro pairoraca. Aisa
icantari ibega Baram itomi Beor. Jirai,

Baram irianti comantantabetachari carari
icogasantabitaca irdqueri tojal quirequi, te

ingantasantiro ora icocaqueri Tosorintsi.
16 Iriguito inibatanéri iborone. Imabocaca Baram
tenta irogdte cara Tosorintsi nibatacaqueri boro.
Iquenganeintasantaca Baram, aro igdque cara te
iraninte Tosorintsi iraguiatiri ira périne quirequi.
Aisa icanta icaegui tsoengatsirica, icogasanti
irdgue quirequi. 17 Traegui matobiantatsiri
icancaro omoro ora te ine nija tigueti irdquero
imire. Tojai inibatasitaca carari te ingantématiro.
Aitosati icantaro mingori ora pagané coguentima.
Icogabeca angani matsiguenga. Iroonti mingori
matobiqueri, aisa icanta ira matobiantaigatsi;
teni iromitocotiri matsiguenga. Tosorintsi
yobetsiquineriiriro ora intimantaiguema pérosati
cara tsitinirisonoriqué cara quero isotocaigai.
18 Tojai iquengasantaiga iriati, icanque:
“Piniaiguena. Nacantasitaguetaro pairoraca
naninti”.  Aro yamatobitobairi ira iriraique
jocabitacaro te onganinate ora icantagueti
jirai, carari yamai yogatsitairo icantaguetajiro
aisati. 19 Icanqueri matobiantatsiri: “Obiro
aisa pingantina nibega naroegui. (Pairo te
pingantobitiro pairoraca pinintaigui? Aro
ingabintsaiguémi Tosorintsi. Iranintacaquimi
pingantaigue pairoraca. Atsi intsome, pingantina
nibega naro”. Icantasicaro irinibare negaca tenta
ingantaguetiro ora icogaigui iriati. Te irogoigue
cara icantacaqueri camagari ora te onganinate.
Irianti iromeraro camagari. Irirome Tosorintsi

intingomintima, irojoquerome ora te onganinate,
intimaigaime caninasati. 20 Ainta matsiguenga
jirai ira cantaguetatsi tojai ora te ongomeite.
Aique iquemocoqueri Atingomi Jesoquirisito,
ijocanéro ora cagaro caninatatsi. Carari
yamai yogatsitairo aisati icantaguetasantairo
agabenisonori ora quimingari. 21 Pinetse.
Caninatabitaca querome igotiri Tosorintsi. Carari
ainta ira oganinatabitacari yogometabecari,
icabintsabitacari, carari ipégatsacari, ijocanairi.
22 QOcantagani: “Ira  otsiti  yoguipigairo
iricomarangane yapairo. Aisati atsipiriasitari
cara aquibiri chancho. Carari aisati iripiganajima

intitigapaimaro cajabatsari”. Aisonori
ocantagani. Aisati icantaigari ibega ira
quemisantabetacha, aique  yogatsitanairo
quimingari.

3

Carairibocapae aisati Jesos.

12 Aro, nopiguemisantane, pigoigué cara
nanintaiguémi. Jiral nasanguenaquemi, aisati
yamai nasanguenataigaimi basini. Nocoguini
nanguencagajimiro ora aroque pigotaigué,
ora icomantagueanti jirai comantantatsir-
ijegui. Aisati nanguiancagaséretaigaimiro
iragdantane  Atingomi, Ira  agabisaicocai.
Irooti naquenguitsatomotaiguémi  naroegui
iragatane. 3 Pigltaigué cara queroquerai ipocaji
Jesoquirisito, intimaigué tojai matsiguenga
ira te inguemisante, inganque pairoraca ora
iranintaigué, irinibatasitaguequimaro pairoraca

ora irasi Tosorintsi. Irisérontaiguémari Atingomi,
4 inganque:  “¢Teco ingane Quirisito cara
iribocapae? (Atini yamai? ¢Teco ingame jirai?
Querojengari ipocaji. Cara jiraisonori icamaigué
omatsiguenga, irooti yamai, pérosati pini omagaro
quibatsi irootisati. Te omasiniatitaje. Tosorintsi
teni inguemisantatsatai”. Iroro inganque
tsoengatsiri.

5 Teni iraninte inguenguero ora icanque
Tosorintsi cara jirai cara icanque: “Inanéta
omagaro jonoqué, inanéta nija, aisati
inanéta quibatsi”. Aro ocanaca nega. Aro
yobetsiquéro quibatsi yoganéro, oconijatané
angaarequé. Yamai oshonganacaro quibatsi
angaare. % Aro ocanaca jirai, carari aique
Tosorintsi icasitigataiguéri imatsiguenga Noé
tenta intimaigue caninasati. Igaquineri
oquibeguintesonori angani, ponanganaca oma-
garoguite quibatsi. Irooti pipoguiriantaigacari
antagaisati ira te inguemisantiri. 7 Carari
icanque Tosorintsi: “Aiquenta nataqueroti oca
quibatsica aisati ora inatsi jonoqué.  Aisati
nataicotaiguéri omagaro ira timatsi yaca”.
Jirai icanque: “Nobetsiquéro quibatsi”, iroro
pinantaguéca. Yamai cara icanque: “Nataquero
quibatsi”, ¢Queroco aisati icantiro? Carari
teral omoncaratima cara iritaguéro carari
aiquenta ingomantégotaiguéri antagaisati ira te
inguemisante, aisati iritaigotairo ora icanque.
8 Yamai, nopiguemisantane, pinguenguero oca:
ajitabecaro eiro 1,000 osarini cosamanisonori,
carari te irajitiro cosamani Tosorintsi catimaneri.
Iniaquero Iriro aisa ocanta patiro cataguiteri.

Poro cataguiteri ocantomotari 1,000 osarini.
Te ongosamanitomotiri Iriro. 9 Ajiquero eiro
ongosamanitéti terainta omoncaratimaro ora
icancai: terai iribocapae Atingomi. Carari te
irajitiro Iriro cosamani. Quero yamatobitai.
Cosamani yoguiaqueri Tosorintsi ira tsoengatsiri
icogasantinta ingantima yacaqueroca, arota
quero iati Sharincabeniqué. 10 Iriguito iribocapé
Atingomi cara quero yagamari matsiguenga
iromabocapéri, aisa ingampémari ibega cosirinti
cara imabocanti. Aique ongatsiguetané
sintsisonori cara jonoqué, otsongasantanéma.
Iritagasantanéma jonogasati, paba, manchacori,
omagaro, iritsongasantéma. Aisati quibatsi
otaganéma otsongasantanéma antagaisati ora
inatsi quibatsiqué, tsongaca, poguiriaca.

Ationganquima aiquenta.

11 Aro yamaica igdigué eiro cara otsongaima
omagaro ora aniaigui, caninataque ojocasantairo
ora te onganinate, anguemisantasantiri
Tosorintsi, antime caninasati. 12 Caninataque
antimaque  caninasati, ogometaigaseguiri
basini matsiguenga ora icanque Tosorintsi
Irinibarequé. Intsome anguenguero cara
omoncaraquema cataguiteri, iritaguéro ora
inatsi jonoqué, antagaisati ora coshori ojatanéma
ironeni, otsongasantanéma omagaro. 13 Carari
aguiaiguéro ora inanaatsine omagaro irorai,

cara icancai Tosorintsi: “Basini nobetsicae
irorai Jonagaguite, aisati irorai quibatsi. Iroonti

caninarisonori, quero inai cantaguetajirone
quimingari”. 14 Yamai nopiguemisantane, cara

iroontita piguiaiguéro ora irobetsiqué irorai
Jonogaguite aisati irorai quibatsi, pingogasante
pintimaigue caninasati, pdgacaninatobaganéma,
arota cara iribocapae Atingomi, iraniacan-
inatasantaigapémi. 15 Nocoguini pigoigue
cara (queroquerai ipocaji Atingomi, iroonti
yoguiaqueri matsiguenga inguemisantiri
arota iragabisaicotajiri Iriro. Irooti ora
isanguenataiguémira Paboro, opiguemisantane
ira anintasanti. Tojai igotacaqueri iriro Tosorintsi.
16 Aisati isanguenatacaqueri tojai. Aiti
comeétaro, ora iquemabeca ira te irogdte ira te
inguemisantasante.  Itsoiguégotacaro irinibare
Paboro, te ingomantégotiro catingasati. Aisa
icanquero cara iquemabecaro basini Irinibare
Tosorintsi, itsoiguégotacaro, itsoinguéro. Iroro ora
iratsipiriacagaguétaiguéri Tosorintsi.

Aro ocaratiisanguenaquero Peroro.

17 Yamai, nanintasantaiguémi nopiguemisan-
tane, nocomantaiguémiro cara ati onganquima
aiquenta. Yamai pigoigué aique iriboqué ira
cagari caninatatsi ira pégatsatémarine Tosorintsi,
irogomeanté tsoigagantsi. Arotasha pine.
Pigamemari matobiantatsiri arota quero
icantacaguimiro ora te onganinate. 18 Aiquero
pigotasantaiganaquitiguiri Atingomi Jesoquirisito
Ira agabisaicotajai. Aisati aiquero pigotanéro cara
icabintsasantaiguémi. Pinguemisantasantanéri
omagaro icanque Irinibarequé. Yamai intsome
aniacaninatiri, intsome angantocotiri Iriro
Atingomi caninarisonoriguinte yamai aisati
pérosati.

Aro ocarati ora nasanguenataiguémi. Peroro

